
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: 07-50-120/08

Sarajevo: 07.04.2009. godine

Na osnovu člana 40. stav 1.  tačka b) i člana 30. stav 2. Zakona o zaštiti ličnih podataka BiH  („Službeni glasnik BiH“ broj 49/06), postupajući po prigovoru M.Č. iz S., Agencija za zaštitu ličnih podataka u Bosni i Hercegovini donosi sljedeće:
R J E Š E NJ E
Upozorava se «Intesa Sanpaolo banka Bosne i Hercegovine», da se uzdrži od   nezakonite obrade ličnih podataka g. M.Č., te ispravi činjenično stanje prouzrokovano tim radnjama.

                                          O b r a z l o ž e nj e

M. Č. iz S., podnio je Agenciji za zaštitu ličnih podataka u Bosni i Hercegovini prigovor o zloupotrebi ličnih podataka od  strane «Intesa Sanpaolo banke Bosne i Hercegovine».
U prigovoru g. Č. navodi da mu je «UPI Banka» d.d. Sarajevo odobrila prije dvije ili tri godine «Bamcard» kreditnu karticu s limitom od 2.000,00 KM. Nakon izmirenja duga 06.02.2008. godine i 07.02.2008. godine, podnio je zahtjev za gašenje kreditne kartice, što je i učinjeno. Nakon pola godine u augustu ili septebru 2008. godine, g. Č. dobija obavještenje da mu je urađena «Mastercard» i «Visa» kreditna kartica, iako nikada nije podnio zahtjev za izradu istih. O tome je obavjestio banku, gdje mu je rečeno da se radi o sistemskoj grešci koja neće biti ponovljena. Par sedmica nakon toga, ponovo dobija obavještenje o odobrenom limitu za kartice koje nikad nije uzeo. Odlazi u banku gdje ponovo dobija obavještenje da se radi o nenamjernoj grešci. Dana 01.12.2008. godine, dobija obavještenje da treba da izmiri dug od 20,00 KM po kreditnoj kartici koju nikada nije koristio, za koju nije podnio zahtjev, niti sklopio bilo kakav ugovor o otvaranju računa i izdavanju kartica.
Agencija je zatražila da se o navodima iz prigovora izjasni «Intesa Sanpaolo banka Bosne i Hercegovine».
«Intesa Sanpaolo banka Bosne i Hercegovine» iz Sarajeva, svojim dopisom broj: P-835/09 od 11.03.2009. godine, se izjasnila  o navodima iz prigovora. U dopisu stoji da je g. Č. sve lične podatke sam dostavio Banci, prilikom uspostavljanja prvog poslovnog odnosa sa Bankom i obaveza Banke je da te podatke čuva u skladu sa važećim propisima.
Banka navodi da okolnosti koje se navode u predmetnom dopisu tehničke prirode i nenamjerno izazvane. Naime, Banka je u toku 2008. godine, vršila «migraciju» kartičnog poslovanja u cilju poboljšanja kvaliteta usluga, promjenom procesora kartičnog poslovanja kao i usklađivanje sa zahtjevima i propisima Agencije za bankarstvo FBiH i svim klijentima ponudila nove kartice. Banka dalje navodi, da aktivnosti banke nisu bile usmjerene na kršenje Zakona o zaštiti ličnih podataka BiH, obzirom da je Banka prelaskom na novi procesni centar donijela Odluku kojom se i Banka i novi procesni centar obavezuje na čuvanje podataka kao povjerljivih.
U dopisu se dalje navodi da je Banka temeljem zahtjeva g. Č. za zatvaranje kartice, Banka istu zatvorila i naknadno stornirala.
Nesporno je utvrđeno da je g. M. Č. bio klijent «UPI Banke» d.d. Sarajevo, koja je pravni predhodnik «Intesa Sanpaolo banke Bosne i Hercegovine». Također, nesporno je iz izjašnjenja stranaka da je podnosilac prigovora podnio zahtjev za zatvaranje kartice Banke.
Sporne su činjenice da li je Banka karticu zatvorila i blokirala naknadu za izdavanje                «Mastercard» i «Visa» kreditnih kartica.

Kako je g. M. Č. podnio zahtjev za zatvaranje kartice, što se tumači kao povlačenje suglasnosti, nije udovoljeno uslovima iz člana 5. Zakona o zaštiti ličnih podataka («Službeni glasnik BiH“ broj 49/06), kojim je određeno, između ostalog, da kontrolor može obrađivati lične podatke uz saglasnost nosioca podataka.
U vezi sa navedenim, «Intesa Sanpaolo banka Bosne i Hercegovine» počinila je povredu člana 4. Zakona o zaštiti ličnih podataka, kojim je određeno da se moraju ispoštovati osnovni principi obrade podataka. Osnovni principi obrade ličnih podataka podrazumjevaju, između ostalog, da se lični podaci obrađuju na pravičan i zakonit način, te da se ne obrađuju na bilo koji način koji nije u skladu sa tom svrhom.
Agencija smatra da se svrha i cilj zaštite ličnih podataka može ostvariti primjenom člana 40. stav 2. tačka e), Zakona o zaštiti ličnih podataka, pa je donešeno rješenje kao u dispozitivu.
Pouka o pravnom lijeku:

Protiv ovog rješenje nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja.

                                                                                               D I R E K T O R 
                                                                                               Petar Kovačević
Dostavljeno:
· Intesa Sanpaolo banaka BiH, ul. Obala Kulina bana br.9a, Sarajevo

· M. Č.,
· a/a

